
DIE TOEKOMS VAN DIE KERK

DIE KERK VAN DIE TOEKOMS
In die stad... George
Skriflesing: Prediker 1:12-13
12Ek, die Prediker, was koning oor Israel in Jerusalem. 13﻿Ek het my daarop toegelê om alles wat in hierdie wêreld gebeur, te ondersoek en behoorlik te deurdink. Ek het bevind: God het ’n harde taak aan die mens gegee om hom mee besig te hou.
Elke ding het sy vaste tyd
3 Elke ding het sy vaste tyd, elke ding in hierdie wêreld het sy tyd:

2daar is ’n tyd om gebore te word, ’n tyd om te sterwe,

’n tyd om te plant, ’n tyd om plante uit te trek,

3’n tyd om ’n lewe te neem, ’n tyd om ’n lewe te red,

’n tyd om af te breek, ﻿’n tyd om te bou,

4’n tyd om te huil, ’n tyd om te lag,

’n tyd om te treur, ﻿’n tyd om van blydskap te dans,

10Ek het gesien dat God aan die mens ’n taak gegee het om hom mee besig te hou. 11﻿God het elke ding gemaak dat dit pas in ’n bepaalde tyd, maar Hy het ook aan die mens ’n besef gegee van die onbepaalde tyd. Tog kan die mens die werk van God van begin tot einde nie begryp nie. 12Ek het tot die insig gekom dat daar vir ’n mens niks beter is nie as om vrolik te wees en die goeie van die lewe te geniet. 13Dat die mens kan eet en drink en onder al sy arbeid nog die goeie kan geniet, ook dit is ’n gawe van God.

14Ek het tot die insig gekom dat wat God doen, blywend is: jy kan daar niks byvoeg nie en jy kan daar niks van wegneem nie. God doen dit sodat die mens vir Hom ontsag sal hê. 15Wat is, was reeds. Wat kom, was ook alreeds. God laat weer gebeur wat vroeër gebeur het. 

Hoofstuk 12: 13Die slotsom van alles wat jy gehoor het, is dit: Dien God en gehoorsaam sy gebooie. Dit is wat van die mens gevra word. 14God sal rekenskap eis oor alles wat gedoen word, ook oor wat in die geheim gedoen word, of dit goed is of kwaad.
INLEIDING

Die Bybel begin met die verhaal van ŉ tuin en twee mense wat in die tuin gebly het. Net ŉ paar hoofstukke verder vertel dit die storie van Babel, Babel die groot stad waar dinge erg verkeerd begin loop het. Die Bybel eindig met die verhaal van ŉ nuwe stad, die nuwe Jerusalem. Ek behoort aan ŉ werkgroep wat navorsing doen oor hoe Gereformeerde kerke vaar in die moderne tyd, in die stad. 
Vertel die storie van die ISSRC konferensie waar Jane Chikakuda die verhaal van die dorpie vertel wat leraars kom soek het wat hulle van die Bybel kan kom vertel. Die reaksie van die Nederlanders wat die aanbieding stop en vra of dit kan waar wees. Twee dae later vra ŉ Nederlander dat ons saam afsluit en hande hou en die Onse Vader bid!

Mense uit Afrika wat in omstandighede van ongelooflike armoede en ontbering leef vertel van ŉ kerk wat groei en waar wonderwerke gebeur wat klink asof hulle uit die boek Handelinge aanhaal. Mense uit Europa en Amerika wat in omstandighede van ongelooflike bevoorregting en aardse sekuriteite leef en waar die kerk besig is om lidmate te verloor en te sterwe, kan die stories uit Afrika feitlik nie glo nie. 

As hulle ons skrifgedeelte uit Prediker kon onthou, sou hulle waarskynlik beter geweet het. Die Prediker was een van die wêreld se grootste geleerdes. Hy het opgemerk dat mens in die wêreld, in die geskiedenis bepaalde patrone kan opmerk: tye waarin sekere goed gebeur, tye waarin die teenoorgestelde tendens na vore tree. 

Wat is, was reeds. Wat kom, was ook reeds. God laat weer gebeur wat vroeër gebeur het.

WATTER TYD IS DIT IN SUID-AFRIKA? HOE LAAT IS DIT HIER? 
Laat ek vir u ŉ paar prentjies wys:

· Nederland 1900: 97%, 2000:  44%;   verloor 100,000 lidmate per jaar.

· Brittanje: 7.5% mense woon Sondae eredienste by, 4% jongmense;

· Kanada: kerklidmaatskap en –bywoning het tussen 1960-2000 halveer;

· VSA: kerkbywoning bly redelik konstant rondom 20% maar vervlak voordurend;

· In SA is daar twee bewegings: aan die een kant het die persentasie mense in alle bevolkingsgroepe, maar veral onder wit en kleurling mense, wat hulle met die Christelike kerk assosieer, ophou groei. Tweedens is daar sterk bewegings binne die Christelike sektor soos mense al hoe meer tussen kerke rondskuif. 

In Afrika lyk die prentjie anders:

Die groei van die kerk in Afrika



1900: 9m Christene = 9% van bevolking



1900: 4 Moslems vir elke 1 Christen 



2005:  408m Christene = 46% v bevolking



2005:  355m Moslems  = 40% v bevolking

Kyk van wanneer het die groei in Afrika 

“ontplof”



1962: Onafhanklikheidsfase. Sendelinge gee pad



1962: 60m Christene & 145m Moslems



Tussen 1970 & 1985 Christelike geloof groei teen 

16,500 bekerings per dag - meestal in arm dele 



In die tyd verlaat  4,300 mense per week die kerk in 

die Weste

PRED 3:15 sê: Wat is, was reeds. Wat kom, was 

ook reeds. God laat weer gebeur wat vroeër 

gebeur het.


Ons is in SA as’t ware op ŉ mespunt: dit is asof die kerk, die NGK spesifiek, die kans en geleentheid het om te besluit of sy wil deel wees van die kerk wat sterf of deel wil wees van die kerk wat groei. Elkeen van u persoonlik, elke gesin, elke gemeente staan, meestal onbewustelik, voor die keuse of hulle geestelik geleidelik gaan sterf en of hulle opnuut die Here gaan leer ken en gehoorsaam en deur die Heilige Gees vervul gaan word en deel word van ŉ oorvloedige lewe waar hulle hulle kinders en kleinkinders nog gelowig gaan sien.

PRED 3:15 sê: Wat is, was reeds. Wat kom, was ook reeds. God laat weer gebeur wat vroeër gebeur het.

Daar is ŉ tyd waarin kerke groei en daar is ŉ tyd waarin hulle sterf.

WANNEER VERLOOR ‘N KERK SY TOEKOMS?

WANNEER VERLOOR MENSE DIE HERE AS VERLOSSER?

Daar is ŉ basiese patroon in die geskiedenis: as mens die Here nodig het en in ootmoed na Hom gaan, hom gehoorsaam en dien, dan seën Hy jou op die lang termyn. As dit eers ŉ geslag of drie goed gegaan het,vergeet jy die Here en stilweg, stadig kruip die sonde onder jou vel in en maak dit jou geestelik dood. Lees gerus die boeke Rigters tot Kronieke en Deut 8 hieroor. 

In Suid-Afrika het die staat met wetgewing ons waardes gehandhaaf en ons geestelik probeer beskerm teen ander ideologieë, geloof en standpunte. Sedert 1994 is dit verby, ons land se grondwet bevoordeel nie een geloof bo ŉ ander nie. 

Ek wil dit graag aan u probeer illustreer. Sonder om enige kommentaar te lewer wil ek vir u vra wat die volgende uiters gewilde items op televisie van ons samelewing sê: 

· Gladiators

· Sport en die mag agter sport

· Die lotto

· Idols

· Big brother

· Survivor

· Al die sepies

Die oorhoofse werklikheid is ŉ wêreld waarin die rykes ryker word en die armes armer word en waarin almal jaag om in die ryk wêreld in te kom. Die bevoorregtes soek ŉ “ons wil vermaak word wêreld.” 
In so ŉ wêreld is iets fundamenteel verkeerd en in die huise waarin daar na hierdie ideale gestreef word sterf ons en ons kinders ŉ onopsigtelike langtermyn geestelike dood. As die kerk ŉ “hou my gewete skoon kerk, hou die strukture in stand” kerk is, sterf daardie kerk oor ŉ periode. Die ergste is dat dit ŉ bekende verskynsel is, in elke eeu van ons wêreld se bestaan kan jy dit illustreer. Die Prediker het gesê:

Wat is, was reeds. Wat kom, was ook reeds. God laat weer gebeur wat vroeër gebeur het.

DIE KERK VAN DIE TOEKOMS

As wat die prediker gesê het, waar is, kan ons die geheim van die kerk van die toekoms in die verlede nagaan. As wat gaan gebeur alreeds gebeur het, kan mens mos in die verlede gaan kyk om te leer oor die kerk van die toekoms! 

Dit is presies wat ek ten slotte wil doen. Ek wil vir uit die boek van Rodney Stark: The Rise of Christianity (San Francisco: Harper Collins 1997), vertel wat die redes is wat hy aanvoer hoekom die kerk so ŉ ongelooflike groeiperiode beleef het na die dood en opstanding van die Here Jesus Christus tot en met die jaar 350 n.C.  Van ongeveer 7000 vervolgde gelowiges in die tyd van Handelinge 2 groei die kerk oor 300 jaar teen 40% per dekade totdat hulle omtrent 33 miljoen mense tel uit ŉ totale bevolking in die Romeinse Ryk van 56 miljoen.... 33 uit 56 miljoen! 

Stark sê die geheim vir die groei van die Christelike kerk is eintlik basies en eenvoudig. Jy kan al die beginsels in die Bybel self sien. 
Hoe het dit gebeur? Die redes:
1
Die Christene het anders as die wêreld geleef: vgl Paulus se vermaninge:

Ef 4 ﻿Ek druk julle dit op die hart, ek wat ’n gevangene is omdat ek die Here dien: Laat julle lewenswandel in ooreenstemming wees met die roeping wat julle van God ontvang het. 2﻿Wees altyd beskeie, vriendelik en geduldig, en verdra mekaar in liefde. 3﻿Lê julle daarop toe om die eenheid wat die Gees tussen julle gesmee het, te handhaaf deur in vrede met mekaar te lewe.

Kol 4 5﻿Tree met wysheid op teenoor die mense wat nog buite die gemeente is. Maak die beste gebruik van elke geleentheid. 6﻿Wat julle sê, moet altyd vriendelik wees en van goeie smaak getuig; en julle moet weet hoe julle elkeen behoort te antwoord.

Christene was nie TV-sepie standaard mense nie. Die mense in die sepies is soos die swarthakbosse in die Kalahari, nes jy aan hulle raak krap en steek dit. In ŉ lewende kerk vind jy egter olyfboom-mense. Hulle lewens lewer ŉ vrug wat lig gee, genees, voed. Die kerk het net ŉ toekoms as Christene weer bereid raak om nie die “idols” en “big brothers” van die lewe se voorbeeld en lewenstyl na te volg nie. 

Die evangelisasie metode van die vroeë kerk, hulle sendingwerk, was in die eerste plek NIE PREDIKING NIE, nie EE III of spesiale predikers en sendingorganisasies nie. Dit was doodeenvoudig die normale lewe en getuienis van die normale lidmaat en kerkganger. Dit was nie die dominee se werk nie of die evangelisasie-kommissie nie, dit was die gesin!

Wat is, was reeds. Wat kom, was ook reeds. God laat weer gebeur wat vroeër gebeur het.

2
Christene het vir mekaar en ander uit liefde versorg

In die periode van 300 jaar was daar twee ongelooflike groot epidemies in die Romeinse ryk. In 165-180 n.C. is ongeveer ŉ kwart tot ŉ derde van die mense in die Romeinse Ryk dood. ŉ Honderd jaar later was dit weer so. Toe die epidemie op sy ergste was, is ongeveer 5000 mense per dag in Rome alleen oorlede. 

Die Christene het in die periode veel beter as enige ander groep oorleef omdat hulle na mekaar en na siekes omgesien het. Christene het vir mekaar en ander gesorg. Na elke epidemie was die persentasie Christene wat deel was van die totale bevolking veel hoër en het mense baie meer respek vir die gemeentes van Jesus Christus gehad as daarvoor. 

So naar as wat dit mag klink: die kerk het geen groter getuienisgeleentheid in Afrika as die HIV/VIGS epidemie nie. Dit sal ons grootste toets wees.

Wat is, was reeds. Wat kom, was ook reeds. God laat weer gebeur wat vroeër gebeur het.

3
Christene het hulle huweliks- en gesinslewe volgens die Bybel se beginsels ingerig

Die Christene se seksuele lewe en moraliteit het nie die pad van die wêreld gevolg nie. As u die NT lees sal u sien hoeveel klem daar op die huwelik en gesin en op Christelike morele waardes wat betref die seksuele lewe gelê is. Wat vir my die verrassende van die boek was, was om te lees watter rol “hardcore sex” in die Romeinse Ryk gespeel het. Homoseksualisme was aan die orde van die dag. Aborsie was so algemeen dat dit een van die groot oorsake was waarom die ou stede se riool-stelsels verstop het. Die Christene het hulle egter basies daarvan weerhou. Een rede waarmee dit bewys is, is die verhouding in die Romeinse Ryk tussen mans en vroue. Gewoonlik is daar in enige bevolking vir elke 100 vroue 98 mans. In die Romeinse Ryk was daar vir elke 100 vroue 131 tot 140 mans omdat soveel meisietjies na geboorte eenvoudig doodgemaak is. Dit alles het twee gevolge gehad: Die Christene het ŉ baie hoër geboortesyfer as die ander gehad en daar was altyd meer vroue vir huwelike beskikbaar in die Christelike gemeentes. Beide Paulus en Petrus gee gemeentes en vroue raad oor hoe om dit te hanteer. Vgl 1 Kor 7 en 1 Pet 3 as voorbeelde.
1 Petr 3. Die gedrag van man en vrou teenoor mekaar

(Vgl Ef 5:22–32; Kol 3:18–19; 1 Kor 7)

Vrouens, julle moet aan julle mans onderdanig wees. As daar van julle is met mans wat nie die woord van God glo nie, en die mans sien hoe godvresend julle is en hoe voorbeeldig julle julle gedra, sal hulle vir Christus gewen kan word deur die gedrag van hulle vrouens. Dit sal nie eens vir julle nodig wees om ’n woord te sê nie.

3﻿Julle skoonheid moet nie bestaan in uiterlike dinge soos haarkapsels, juwele en sierlike klere nie. 4﻿Nee, julle skoonheid moet dié van die innerlike mens wees: blywende beskeidenheid en kalmte van gees. Dit het by God groot waarde. 5﻿In die ou dae het die gelowige vrouens wat op God gehoop het, hulle ook so versier: hulle was aan hulle mans onderdanig. 6﻿Sara, byvoorbeeld, was aan Abraham gehoorsaam en het met eerbied na hom verwys. As julle doen wat goed is en julle nie deur dreigemente laat afskrik nie, is julle haar dogters.

7﻿Mans, julle moet verstandig met julle vrouens saamleef. Bewys eer aan hulle as die swakker geslag wat saam met julle deel in die lewe as genadegawe. Dan sal julle kan bid sonder dat iets julle hinder.

Die kerk en elkeen van ons se huwelike en gesinne het geestelik en moreel alleen ŉ toekoms as ons gaan leer om ŉ nuwe seksuele moraal en lewenstyl te ontwikkel. Ons het dit skaars begin hanteer.
Wat is, was reeds. Wat kom, was ook reeds. God laat weer gebeur wat vroeër gebeur het.

4
Christene was nie rassisties of seksisties nie

Rasseverhoudinge: vgl die demografiese situasie in die Romeinse ryk. Groot ooreenkoms met vandag in die sin van een van die eerste “globalisasie” periodes ingelui deur ŉ doeltreffende pad en skeepsverkeer stelsel waarin rowers en seerowers doeltreffend bekamp is. 

Die oorloë en gebrek aan geboortes het die Romeinse stede en platteland laat leegloop sodat mense van oor die hele destydse wêreld soontoe ingevoer is. Jy kon in al die groot stede mense van elke volk en taal en nasie vind. U sal in al die briewe van die NT verwysings hierna kry. Behalwe dat daar groot onbehae oor die destydse godsdienste was, het die Christene die multi-kulturele aspekte, die rasseverhoudinge, baie beter hanteer en was elke kerkbyeenkoms in beginsel en meestal in praktyk oop vir vreemdelinge. U sal Paulus se ernstige vermaninge en raad hieroor min plekke duideliker sien as in 1 Kor 3, 11-14 en die hele brief aan die Efesiërs. 

1 Kor 3  Verdeeldheid in die gemeente
10﻿Ek doen ’n beroep op julle almal, broers, in die Naam van ons Here Jesus Christus, om eensgesind te wees. Daar moet geen verdeeldheid onder julle wees nie. Julle moet een wees in dieselfde gesindheid en met dieselfde oortuiging. 11﻿Ek sê dit, my broers, omdat van Chloë se mense my vertel het dat daar onenigheid onder julle is. 12﻿Daarmee bedoel ek dat een sê: “Ek is vir Paulus;” een: “Ek is vir Apollos;” een: “Ek is vir Sefas;” en een: “Ek is vir Christus.”

13﻿Is Christus dan in stukke verdeel? Is Paulus miskien vir julle gekruisig, of is julle in die naam van Paulus gedoop? 

Die toekoms van die kerk, spesifiek die NGK hang af van hoe ons rasseverhoudinge gaan hanteer en of ons ŉ weg sal kan vind om werklik oor alle grense uit te reik na “die ander”. 

Wat is, was reeds. Wat kom, was ook reeds. God laat weer gebeur wat vroeër gebeur het.

5
Christene was betroubare en hardwerkende mense, jy kon op hulle reken

Werk: Christene was betroubaar, eerlik en hardwerkend. Hulle het as’t ware outomaties al hoe meer in die samelewing ŉ rol begin speel en mense het hulle gesoek vir werk. Voorbeelde: Ef 5 en veral 6, Kol 3:22-4:1; 1 Pet 2:18-25; 2 Thes 3:6-13. 

Op die ou einde het die Romeinse Keiser Konstantyn die Christelike Godsdiens in 313 na Christus die staatsgodsdiens gemaak. Sy redes was eenvoudig: jy kon nie ŉ ryk regeer sonder betroubare mense nie en Christene was betroubare mense. Hy wou hulle saak bevoordeel want hulle sou sy saak bevoordeel. 

Ef 6: Eienaars en slawe

(Vgl Kol 3:22–4:1; 1 Pet 2:18–25)

5﻿Slawe, wees gehoorsaam aan julle eienaars hier op aarde, en doen dit met eerbied en ontsag maar terselfdertyd met ’n opregte hart, asof dit vir Christus is. 6﻿Moenie net werk om deur julle eienaars raakgesien te word en so in mense se guns te kom nie; werk soos slawe van Christus wat van harte die wil van God doen. 7﻿Al is julle slawe, doen julle werk met lus, soos vir die Here en nie vir mense nie. 8﻿Julle weet tog dat die Here elkeen sal beloon as hy iets goeds gedoen het, of hy nou slaaf is of vry.

Die kerk sal altyd ŉ toekoms hê waar daar mense is wat so leef. Die prediker het gesê: 
Wat is, was reeds. Wat kom, was ook reeds. God laat weer gebeur wat vroeër gebeur het.

SLOT

Niemand hoef enige twyfel oor die toekoms van die kerk te hê nie, nie in die platteland of in die stad nie. 

Omdat God die Vader ŉ ewige verbond van genade met ons gesluit het;

Omdat Jesus Christus die weg, die waarheid en die lewe tot die Vader is;

Omdat die Heilige Gees, die Gees van die Waarheid ons in die volle waarheid lei.

Prediker het gesê wat ons moet doen:

Die slotsom van alles wat jy gehoor het, is dit: Dien God en gehoorsaam sy gebooie. Dit is wat van die mens gevra word.
Amen.
/b/Pred3-15DIE TOEKOMS VAN DIE KERK-George.doc
10 ŉ Lewe anders as die wêreld. Die Evangelie het via die stede versprei (Meeks 1983, Stark 1997:147-162). Oor die organisasie van die Christene skryf hy (:208): “... because Christianity was a mass movement, rooted in a highly committed rank and file, it had the advantage of the best of marketing techniques: person-to-person influence.” In sy tiende hoofstuk, “A brief reflection on virtue,” verwys Stark na die etos van die tyd, ŉ tyd toe “classical philosophers regarded mercy and pity as pathological emotions – defects of character... (:212). In so ŉ tyd kom die Christene met die revolusionêre konsep van ŉ genadige God wat mense liefhet en van sy volgelinge dieselfde soort opofferende liefde vra. Die liefde reik uit na ander in nood oor grense van geslag, ras, taal en status. 

Skrifgedeeltes wat hierna verwys is  Ef 4:1-3 en Kol 4:5-6. Daar is in elke brief van die Nuwe Testament sterk en duidelike vermanings teen ŉ lewenstyl van losbandigheid: Rom 1:18-32, 12:9-21, 13:8-14; Gal 5-6; Ef 4:17-5:21, 6:10-20; Fil 3:1-17; 2 Tim 3:1-9; Tit 2:1-10; 1 Pet 4 en 5; 2 Pet 1:3-12.

11 Barmhartigheid: Stark 1997:73-94 bespreek Epidemics, networks and conversions en toon met aanhalings uit klassieke en moderne skrywers die omvang van die epidemies en die geweldige indruk wat die Christene in die tyd gemaak het aan. Geloofsgemeenskappe is en was sosiale netwerke en dit het die groot verskil gemaak. Jy het behoort, het versorg en is voor gesorg as jy siek was.  

In die nuwe testament sien mens in Jesus Christus se optrede reeds die uitreik oor alle vorme van sosiale grense na mense in nood. Die liefdesgebod in Matt 22:36-40, die barmhartigheidsgebod van Matt 25:35-40 en die gelykenis van die Barmhartige Samaritaan, Luk 10:25-37 asook Jesus se optrede teenoor vroue, kinders en sosiaal uitgeworpenes vorm die etiese kern hiervan. In die Nuwe Testament se briewe is hierdie etos onderliggend aan die wese van die evangelie. Voorbeelde is baie, soos: Rom 15:1-7; 2 Kor 8-9; 1 Thes 4:9-12; 1 Tim 5:1-16 (oor bejaardes en weduwees en hulle versorging); 1 Joh 3:14-24. 

12 Seksuele etiek, huwelik en gesin: Stark (1997:95-128) skryf die groei van die Christene toe aan die rol van vroue in die kerk. Die Grieks-Romeinse kultuur het om mans gesentreer, die vrou en huwelik het ŉ lae prioriteit geniet (:117). In die Christelike subkultuur het vroue egter ŉ baie belangrike rol gespeel, baie hoër status gehad en meer sekuriteit en waardering ontvang as elders. Die redes hiervoor was die sterk veroordeling van alle buite-huwelikse seksuele praktyke, die “heiliging” of beskerming van die huwelik, veroordeling van egskeiding en afwysing van twee standaardpraktyke van destyds: kindermoord (veral dogtertjies) en aborsie (:118-126). Die standaard ratio in Rome was vir elke 131 mans ŉ 100 vroue en elders in die ryk vir elke 140 mans, 100 vroue. Aangesien dit nie die geval was in die Christelike geloofsgemeenskappe nie, was die gevolg tweërlei: die geboortekoers onder Christene was baie hoër as elders en die aantal vroue was meer. Soos 1 Kor 7 en 1 Pet 3 getuig, was huwelike tussen Christen vroue en heidense mans algemeen. “these generated many ‘secondary’ conversions to Christianity” (:95). 

Daar is baie skrifgedeeltes wat ŉ seksueel losbandige lewe aanspreek. In die Nuwe Testament se briewe sien mens dit teen die agtergrond van die morele verval en seksuele losbandigheid wat hoogty gevier het in die Romeinse Ryk. Skrifgedeeltes wat sistematies onderrig gee oor die huwelik en gesin kom in heelwat briewe voor. As voorbeeld die volgende: Rom 1:18-32; 1 Kor 5:1-13, 6:15-20; 7:1-40; 11:2-16; Ef 5:22-6:4; Fil 3:18-21; 1 Thes 4:1-8; 1 Tim 2:9-15. 1 Tim  3:1-5; 1 Pet 3:1-7 spreek opsieners se huweliks- en gesinslewe aan.

13 Rassisme en klasseverskille: Stark (1997:29-47) wys uit dat die teorie dat die Christendom onder die eenvoudiger arbeiderklasse sy ontstaan gehad het, nie korrek is nie maar dat dit ook ŉ baie sterk aanhang onder die hoër klasse gehad het. Hy sê (:59) “When the Apostolic Council decided not to require converts to observe the Law, they created a religion free of ethnicity... this break with the Law was the rapid success of the mission to the Gentiles.” Andrew Walls (2002:67-68) is ook oortuig hiervan. Hy sê dat hierdie stap (Hand 15) ŉ onderskeid tussen proseliete en bekeerlinge in die hand gewerk het. Die vroeë kerk het daarmee weggebreek van nasionalisme / Judaisme. “Cultural diversity is built into the church; so is the ecumenical sharing of its diverse cultural communities.” Stark se gevolgtrekking oor een van die redes vir die groei en invloed van die Christene is (:213): “a major way in which Christianity served as a revitalization movement within the empire was in offering a coherent culture that was entirely stripped of ethnicity.” 
Die periode onder bespreking was die eerste voorbeeld van wat ons vandag “globalisasie” sal noem. Die Christendom het via die stede versprei (Stark 1997:129-145 en weer van 147-162). Meeks konstateer (1983:17): “the people of the Roman Empire traveled more extensively and more easily than anyone before them- or would again until the nineteenth century.” Mense van ŉ groot verskeidenheid kulture (en tale, vgl Hand 2:8-11, die Pinkster-verhaal) het in die groot stede van die Romeinse Ryk gaan vestig. Daar was letterlik buurte vir bepaalde groepe. In hierdie wêreld het die Christene se sosiaal-religieuse netwerk van gemeentes ŉ besliste invloed uitgeoefen en sekuriteit meegebring (vergelyk ŉ gedeelte soos Rom 16 waar Paulus groete oordra aan ŉ hele lys mense soos, onder andere, Priscilla en Aquila wat jy elders op ander plekke aantref!). Die beweging was ŉ oop netwerk wat nuwelinge verwelkom het, gasvryheid was ŉ deug (Stark 1997:192-193).

In die globalisasie tyd waarin ons tans leef, gaan die kerk meer as ooit van te vore met die realiteit van diversiteit gekonfronteer word.  

In briewe soos Romeine, Galasiërs en Efesiërs behandel Paulus die netelige verhouding tussen Israel en die heidene en toon hy aan hoe die evangelie van Jesus Christus etniese en sosiale grense oorskry. Spesifieke gedeeltes handel oor onenighede tussen bepaalde groepe of gemeentes soos 1 Kor 1:10-16 en 3:1-23. Daar is baie gedeeltes wat aandag gee aan verhoudinge tussen ryk en arm (Jak 2:1-13; 1 Tim 6:6-19), werkgewers en werknemers, veral slawe soos die Filemon brief maar ook Ef 6:5-9 en ander gedeeltes. Hierin word die sterk tradisie wat Jesus daar gestel het gevolg, vergelyk byvoorbeeld in die Lukas evangelie die gelykenis van die genooides en die voorste plekke (Luk 14:7-14) en dan die baie verwysings na die gevare van rykdom soos by die ontmoeting met die ryk jong man (Luk 18:18-30) en die gelykenisse van die ryk man en die tollenaar (18:9-14); die ryk dwaas (12:13-21) en die ryk man en Lasarus (16:19-31).

14 Werk etos en betroubaarheid: Na ŉ beskrywing van die skokkende toestande in die stede van destyds, konkludeer Stark (1997:161): “... Christianity revitalized life in Greco-Roman cities by providing new norms and new kinds of social relationships able to cope with many urgent urban problems.” Hy gaan voort en skryf: “To cities filled with the homeless and the impoverished, Christianity offered charity as well as hope. To cities filled with newcomers and strangers, Christianity offered an immediate basis of attachments. To cities filled with orphans and widows, Christianity provided a new and expanded sense of family. To cities torn by violent ethnic strife, Christianity offered a new basis for social solidarity... And to cities faced with epidemics, fires and earthquakes, Christianity offered effective nursing services.”
Skrifgedeeltes in die Nuwe Testament wat na die werk etiek van Christene verwys is gedeeltes soos Ef 6:5-9; Kol 3:22-4:1; 2 Thes 3:6-13; 1 Pet 2:18-25. Hierdie gedeeltes hou verband met die eerste kenmerk, naamlik dat daar in die uitdra van die evangelie sterk klem gelê is op die feit dat Christene nuwe skepsels is, in Christus is, en daarom anders as die wêreld is en moet leef. Die beginsel is in alle verhoudings en situasies uitgewerk en toegepas.

